
At:  Y Pwyllgor Busnes  

 

Gan:  Ysgrifenyddiaeth y Pwyllgor Busnes  

 

Dyddiad: Rhagfyr 2010  

 

Adolygiad o Reolau Sefydlog y Cynulliad: newidiadau arfaethedig i 

Reolau Sefydlog 22-26 sy’n ymwneud â deddfwriaeth 

 

Diben 

 

1. Gwahoddir y Rheolwyr Busnes i ystyried y cynigion ar gyfer 

gwneud newidiadau i‟r Rheolau Sefydlog sy‟n ymwneud â 

deddfwriaeth, sef Rheolau Sefydlog 22-26 presennol.  

 

Cefndir  

 

2.  Cytunodd y Pwyllgor y byddai‟r adolygiad yn ystyried gwneud 

newidiadau i‟r Rheolau Sefydlog er mwyn: 

 

- gwella eglurder y Rheolau Sefydlog; 

- sicrhau eu bod yn cyfateb â chonfensiynau cyffredinol y 

Trydydd Cynulliad a‟i ffordd o weithio; a, 

- chaniatáu ar gyfer arloesedd a gwelliant. 

 

3.  Caiff y cynigion ar gyfer gwneud newidiadau manwl eu hesbonio 

ym mharagraffau 6 i 45 isod. Nodir y newidiadau arfaethedig i‟r 

Rheolau Sefydlog yn Atodiad A i‟r papur hwn ac mae‟n cynnwys 

awgrym ar gyfer Rheol Sefydlog 21A newydd. Ceir copi glân o‟r 

Rheolau Sefydlog perthnasol, sy‟n cynnwys yr holl newidiadau 

arfaethedig, yn Atodiad B.  

 

4. Cafodd yr ymatebion a ddaeth i law fel rhan o‟r ymgynghoriad 

cyhoeddus hefyd eu hystyried, a chyfeirir atynt yn y cynigion lle mae 

hynny‟n berthnasol. Fodd bynnag, roedd llawer o‟r sylwadau a ddaeth i 

law ynghylch deddfwriaeth yn cyfeirio at ffyrdd o weithio a phrosesau‟r 

Cynulliad, rhywbeth na fyddai‟n golygu bod angen newid y Rheolau 

Sefydlog er mwyn eu rhoi ar waith. Caiff awgrymiadau o‟r fath eu dwyn 

i sylw Aelodau pan fyddant yn ystyried craffu ar ddeddfwriaeth yn 

ystod y Pedwerydd Cynullliad. 

5. Mae‟r cynigion isod hefyd yn ystyried sylwadau cadeiryddion y 

pwyllgorau deddfwriaeth, a nodwyd mewn trafodaethau anffurfiol. Ceir 

crynodeb o‟r trafodaethau hynny yn Atodiad C. 

 

Y prif newidiadau a gynigir   

 

6. Mae‟r prif newidiadau‟n ymwneud â‟r prif egwyddorion sy‟n sail i‟r 

adolygiad o‟r Rheolau Sefydlog, sy‟n datgan: 

 

„Dylai gweithdrefnau‟r Cynulliad hwyluso trefniadau sydd o fudd i‟r 

Cynulliad yn ei gyfanrwydd a‟i alluogi i gyflawni ei swyddogaethau 

statudol a chyfansoddiadol fel y corff sy‟n cael ei ethol yn 

ddemocrataidd i gynrychioli buddiannau Cymru a‟i phobl, i ddeddfu 

ar gyfer Cymru ac i ddwyn Llywodraeth Cymru i gyfrif.‟
1

  

 

7. At hynny, cytunodd y Pwyllgor Busnes y dylai gweithdrefnau o‟r fath 

roi „cyfle i‟r Llywodraeth wneud busnes, yn amodol ar waith craffu 

digonol a phriodol, a chymeradwyaeth gan y Cynulliad‟.
2

  Nodir y prif 

newidiadau a gynigir i‟r Rheolau Sefydlog sy‟n ymwneud â 

deddfwriaeth isod a gellir gweld y manylion llawn yn Atodiad A. 

 

Diffiniad o’r Aelod sy’n gyfrifol – RhS 21A newydd 

 

8. Cynigir y dylid cyfuno Rheolau Sefydlog 22.4 – 22.12; 22.22-22.30; 

a 23.1-23.12 yn un Rheol Sefydlog ar wahân (gweler Atodiad A). Byddai 

hyn yn gwella eglurder a chyflwyniad y Rheolau Sefydlog drwy grwpio‟r 

diffiniad o bwy yw/pwy all fod yn “Aelod sy‟n gyfrifol” mewn un lle yn 

hytrach na mewn tri lle gwahanol.  

 

9. Byddai‟r Rheol Sefydlog newydd hefyd yn cynnwys darpariaethau 

newydd a fyddai‟n galluogi trosglwyddo deddfwriaeth arfaethedig 

Aelod neu ddeddfwriaeth arfaethedig pwyllgor i Lywodraeth Cymru; 

nid yw‟r Rheolau Sefydlog presennol yn caniatáu hynny. Gallai 

darpariaeth o‟r fath fod wedi bod yn help i ambell i ddeddfwriaeth 

arfaethedig Aelod yn ystod y Cynulliad hwn, fel Mesur Arfaethedig Dai 

Lloyd AC ynghylch caeau chwarae neu Orchymyn Cymhwysedd 

Deddfwriaethol Jonathan Morgan AC ynghylch darparu gwasanaethu 

gofal iechyd meddwl.  

 

                                                 
1

 BC(3)14-10(p4) 
2
 ibid 

10.  Mewn perthynas â deddfwriaeth pwyllgor, cynigir y byddai angen 

cytundeb unfrydol y pwyllgor er mwyn caniatáu i Lywodraeth Cymru 

gymryd drosodd.   

 

RhS 22 – Gorchmynion Cymhwysedd Deddfwriaethol 

 

(i) Ystyriaeth fanwl ar Orchymyn arfaethedig  

 

11.  Mae Rheol Sefydlog 22.17 yn gwneud darpariaeth i Aelod sy‟n 

gyfrifol am Orchymyn arfaethedig i gyflwyno Gorchymyn drafft sy‟n 

cyfeirio at y Gorchymyn arfaethedig. Ar hyn o bryd, y Llywydd sy‟n 

penderfynu a yw Gorchymyn drafft yn cyfeirio at y Gorchymyn 

arfaethedig cyn iddo gael ei osod. 

Cynigir diwygio Rheol Sefydlog 22.17, er eglurder, er mwyn esbonio 

mai‟r Llywydd sy‟n gwneud y penderfyniad.  Cynigir ymhellach y dylid 

symud Rheol Sefydlog 22.17 i Reol Sefydlog 22.21A newydd er mwyn 

cael dilyniant mwy rhesymegol.   

 

12.  Mae Rheol Sefydlog 22.21 yn ei gwneud yn ofynnol i bwyllgorau 

sy‟n paratoi adroddiadau ar Orchmynion arfaethedig ystyried unrhyw 

argymhellion a wnaed gan unrhyw bwyllgor arall o‟r Cynulliad, neu 

bwyllgor yn San Steffan, mewn perthynas â‟r Gorchymyn arfaethedig. 

Fodd bynnag, ni welwyd awydd yn ystod y Trydydd Cynulliad gan 

unrhyw bwyllgor arall, heblaw am bwyllgor deddfwriaeth, i gyflwyno 

adroddiad ar Orchymyn arfaethedig. Yn ogystal, prin iawn y mae 

pwyllgorau San Steffan yn cyflwyno adroddiad cyn un o bwyllgorau‟r 

Cynulliad gan felly atal y pwyllgor hwnnw rhag ystyried adroddiadau 

o‟r fath. O‟r herwydd, efallai y bydd y Pwyllgor Busnes yn dymuno 

ystyried a yw Rheol Sefydlog 22.21 yn parhau‟n angenrheidiol o gofio‟r 

arfer hyd yn hyn. Ni fyddai cael gwared ar Reol Sefydlog 22.21 yn atal 

pwyllgorau sy‟n cyflwyno adroddiadau ar Orchmynion arfaethedig rhag 

ystyried adroddiadau a wnaed gan bwyllgorau eraill. 

 

(ii) Y Memorandwm Esboniadol i gyd-fynd â Gorchymyn drafft  

 

13.  Cynigir y dylid diwygio Rheol Sefydlog 22.33, sy‟n ymwneud â 

Memorandwm Esboniadol i gyd-fynd â Gorchymyn drafft, er mwyn 

atgyfnerthu‟r darpariaethau mewn perthynas ag ymateb yr Aelod sy‟n 

gyfrifol i argymhellion pwyllgor. Bwriad y newid hwn yw sicrhau bod yr 

Aelod sy‟n gyfrifol yn ymateb i‟r holl argymhellion a wneir gan y 

pwyllgor perthnasol. 

(iii) Gorchmynion cymhwysedd deddfwriaethol: yr ystyriaeth 

derfynol  

 

14.  Mynegwyd pryderon eisoes i‟r Pwyllgor Busnes ynghylch y bwlch 

ymddangosiadol ym mhrosesau craffu‟r Cynulliad mewn perthynas â 

Gorchymynion Cymhwysedd Deddfwriaethol [gweler BC(3)29-09(p4)]. 

Cynigir ychwanegu Rheol Sefydlog newydd (22.34A) er mwyn caniatáu 

cyfnod o bythefnos rhwng gosod Gorchymyn drafft a chynnal 

trafodaeth yn y cyfarfod llawn, oni bai bod y Pwyllgor Busnes yn cytuno 

fel arall ar ôl ymgynghori â‟r pwyllgor perthnasol. Byddai hyn yn 

cynnig rhagor o hyblygrwydd o ran caniatáu i unrhyw bwyllgor priodol 

ystyried Gorchymyn drafft a pharatoi adroddiad arno fel sail i‟r 

drafodaeth yn y Cynulliad, ond byddai hefyd yn cynnwys ffordd o allu 

osgoi‟r cyfnod o bythefnos. Dylai‟r cyfnod o bythefnos a awgrymir 

ganiatáu amser digonol ar gyfer gwaith craffu heb oedi‟r broses yn 

ormodol. Cafwyd cefnogaeth cadeiryddion y pwyllgorau deddfwriaeth 

i‟r cynnig hwn (gweler Atodiad C).  

  

RhS 23 – Mesurau’r Cynulliad  

 

(i) Memoranda Esboniadol  

 

15.  Yn ei ymateb i‟r ymgynghoriad, mynegodd y Pwyllgor Cyllid 

bryderon ynghylch y diffyg gwybodaeth am „gyfanswm costau‟ 

Mesurau arfaethedig a bod llawer o Femoranda Esboniadol ond yn 

nodi‟r costau ychwanegol uwchben y costau sy‟n cael eu gwario ar 

bolisïau neu wasanaethau presennol. Rhannwyd pryderon tebyg gan 

gadeiryddion y pwyllgorau deddfwriaeth. Er mwyn mynd i‟r afael â‟r 

pryderon hyn, cynigir diwygio Rheol Sefydlog 23.18 (vi) (a) er mwyn 

gwella eglurder ynghylch yr amcangyfrif o‟r costau.   

 

(ii) Cyfnod 2 – Ystyriaeth fanwl y pwyllgor  

 

16.  Mae Rheol Sefydlog 23.30 yn atal pwyllgor sy‟n ystyried cyfnod 2 

rhag cyfarfod nes y bydd 15 diwrnod wedi mynd heibio ers dechrau 

cyfnod 2. Byddai‟r newid arfaethedig yn parhau i atal pwyllgorau rhag 

trafod gwelliannau cyfnod 2 cyn bod y 15 diwrnod wedi mynd heibio, 

ond byddai‟n caniatáu i bwyllgorau ystyried materion eraill sy‟n 

ymwneud â‟r Mesur arfaethedig. 

 

(iii) Cyfnod 3 – Ystyriaeth fanwl gan y Cynulliad 

17.  Mae ymatebion i‟r ymgynghoriad, gan Gymdeithas MS Cymru 

[SOR3] a Chanolfan Llywodraethiant Cymru [SOR5], yn ogystal â 

chadeiryddion y pwyllgorau deddfwriaeth wedi awgrymu y dylid rhoi 

ystyriaeth naill ai i: 

 

 greu cyfle i gael cyfnod diwygio dewisol pellach gyda 

chymeradwyaeth y Cynulliad (y disgwyliad yw mai eithriad, yn 

hytrach na‟r arfer, fyddai cyfnod diwygio ychwanegol); neu 

 

 leihau‟r cyfyngiadau a amlinellir ar hyn o bryd yn Rheolau 

Sefydlog 23.52, 23.53 a 23.54 er mwyn galluogi unrhyw 

Aelod i gynnig cynnal trafodion cyfnod 3 pellach ac i  

gyflwyno gwelliannau. 

 

18.  Ar hyn o bryd, yr unig welliannau pellach y gellir eu hystyried ar ôl 

i holl welliannau cyfnod 3 gael eu gwaredu yw rhai sy‟n egluro 

dapariaeth mewn Mesur arfaethedig neu sy‟n rhoi eu heffaith i 

ymrwymiadau a roddwyd yn nhrafodion cynharach cyfnod 3 (RhS 

23.54). Byddai‟r naill ddewis uchod neu‟r llall yn caniatáu i‟r Cynulliad 

gytuno i ystyried goblygiadau unrhyw welliannau a basiwyd yn ystod 

cyfnod 3 ymhellach ac yn rhoi‟r cyfle iddo gyflwyno gwelliannau o 

sylwedd. Er enghraifft, byddai‟n rhoi cyfle i Aelodau gynnal ystyriaeth 

bellach os yw gwelliannau cyfnod 3 wedi esgor ar faterion sylweddol 

nad ystyriwyd mewn cyfnodau cynharach.    

 

19.  Gwahoddir y Pwyllgor Busnes i ystyried a yw‟n dymuno gwneud 

darpariaethau ar gyfer cyfnod diwygio pellach. Os felly, bydd 

swyddogion yn ystyried y dewisiadau ar gyfer eu hystyried ymhellach.   

 

(iv) Mesurau arfaethedig Aelod   

 

20.  Mae Rheol Sefydlog 23.98 yn gwneud darpariaeth i Aelod sy‟n 

gyfrifol am Orchymyn arfaethedig, a ddaeth yn Orchymyn Cyfrin 

Gyngor a wnaed gan Ei Mawrhydi, gyflwyno un Mesur arfaethedig 

Aelod sy‟n ymwneud â‟r Gorchymyn hwnnw o fewn chwe mis ar ôl i‟r 

Gorchymyn gael ei wneud. Cynigir cael gwared ar y terfyn amser hwn o 

6 mis er mwyn caniatáu rhagor o amser i‟r Aelod sy‟n gyfrifol ystyried 

cwmpas y Mesur ac ennill cefnogaeth i‟w gynigion.   

21.  Yn yr modd, cynigir cael gwared hefyd ar y terfyn amser o 6 mis a 

amlinellir yn Rheol Sefydlog 23.105, sy‟n gwneud darpariaeth i Aelod 

sydd wedi cael caniatâd i gyflwyno Mesur arfaethedig Aelod i gyflwyno 

Mesur arfaethedig. Diben y newid hwn yw rhoi rhagor o amser i‟r 

Aelod sy‟n gyfrifol i ystyried cwmpas ei Fesur ac ennill rhagor o 

gefnogaeth i‟w gynigion.   

 

22.  Er y gellid dadlau y gallai hyn arwain at dagfa o ddeddfwriaeth 

arfaethedig Aelod, caiff hyn ei reoleiddio gan y Pwyllgor Busnes, sy‟n 

rheoli‟r amserlen ar gyfer deddfwriaeth, yn ogystal â‟r terfyn amser 

naturiol y mae‟r diddymiad ar ddiwedd pob Cynulliad yn ei gynnig 

(gweler paragraff 23 isod). 

 

Cynigion sy’n berthnasol i Reolau Sefydlog 22 a 23 

 

(i) Gorchymyn arfaethedig neu ddrafft yn methu/Mesur 

arfaethedig yn methu, yn cael ei wrthod neu’n cael ei dynnu’n ôl  

 

23.  Cynigir cynnwys dwy Reol Sefydlog newydd (gweler 22.39A a 

23.88A yn Atodiad A) er mwyn egluro‟r egwyddor y dylai deddfwriaeth 

arfaethedig Aelod gael ei gyflwyno yn ystod y tymor Cynulliad pryd y 

rhoddwyd cymeradwyaeth i osod Gorchymyn arfaethedig neu Fesur 

arfaethedig. Mae‟r diwygiad hwn yn cefnogi‟r egwyddor na ddylai 

Cynulliad newydd fod yn rhwym i benderfyniadau a wnaed gan y 

Cynulliad blaenorol. 

 

(ii) Gorchmynion arfaethedig a drafft pwyllgor/Mesurau arfaethedig 

Pwyllgor  

 

24.  Cynigir y dylid dileu Rheolau Sefydlog 22.44 a 23.92 gan fod yr 

arfer yn ystod y Trydydd Cynulliad wedi dangos y gellid ystyried bod 

cyfyngu ar nifer y Gorchmynion drafft/arfaethedig pwyllgor neu‟r 

Mesurau arfaethedig pwyllgor sydd ar waith ar unrhyw un adeg yn 

ddianghenraid. 

 

(iii) Deddfwriaeth Aelod – y broses falot  

 

25.  Cynigir y dylid diwygio Rheolau Sefydlog 22.49 a 23.101 er mwyn 

cael gwared ar y cyfyngiad sydd ar Aelodau sydd wedi ennnill balot 

gynharach, ond sydd heb lwyddo i gael caniatâd i gyflwyno Gorchymyn 

arfaethedig neu Fesur arfaethedig, rhag cael ailgyfle mewn balot arall. 

 

RhS 24 – Is-ddeddfwriaeth 



Y Pwyllgor Busnes   BC(3)33-10 Papur 4 

  7 

 

  

(i) Gosod offerynnau statudol o dan y weithdrefn penderfyniad 

negyddol 

 

26.  Cynigir y dylid dowygio geiriad Rheol Sefydlog 24.2 er mwyn 

sicrhau ei bod yn bodloni gofynion Deddf Offerynnau Statudol 1946. 

Ar hyn o bryd, mae Rheol Sefydlog 24.4 yn datgan, os yw offeryn 

statudol wedi ei osod o dan y weithdrefn penderfyniad negyddol, fod 

gan Aelodau 40 diwrnod i gyflwyno cynnig yn galw am ddirymu‟r 

offeryn statudol hwnnw. 

 

27.  Nid yw hyn yn cydymffurfio â‟r gofynion yn Neddf Offerynnau 

Statudol 1946, sef bod y penderfyniad i ddirymu (yn hytrach na 

chyflwyno‟r cynnig i ddirymu) yn gorfod digwydd o fewn 40 diwrnod i 

osod yr offeryn statudol. Yn ymarferol, mae darpariaethau presennol 

RhS 24.2 yn golygu y caiff unrhyw Aelod dybio y gellir cyflwyno cynnig 

i ddirymu ar y deugeinfed diwrnod ar ôl gosod yr offeryn statudol, a 

bod modd trafod y cynnig hwnnw yn ddiweddarach, sy‟n golygu nad 

yw‟n bodloni gofynion y Ddeddf. 

 

28.  Mae‟r diwygiadau arfaethedig i‟r Rheol Sefydlog hon yn mynd i‟r 

afael â‟r broblem trwy ddatgan y caiff y Cynulliad, heb fod yn hwyrach 

na 40 diwrnod ar ôl i‟r offeryn gael ei osod, benderfynu dirymu‟r 

offeryn neu i anghymeradwyo‟r drafft. Cedwir y ddarpariaeth 

bresennnol sy‟n galluogi unrhyw Aelod i gyflwyno cynnig i ddirymu yn 

Rheol Sefydlog 24.2A newydd; cedwir Rheol Sefydlog 24.3 er mwyn 

sicrhau na ellir diwygio cynnig i ddirymu. 

 

(ii) Craffu ar offerynnau statudol sy’n destun gweithdrefnau senedd 

y DU 

 

29.  Mae‟r Pwyllgor Busnes wedi cytuno mewn egwyddor y dylid cael 

gwared ar y cyfyngiad presennol sy‟n atal y Pwyllgor Materion 

Cyfansoddiadol rhag craffu ar offerynnau statudol a osodir gerbron 

Senedd y DU (Rheol Sefydlog 15.7 bresennol) [gweler BC(3)29-10: 

Cofnodion y cyfarfod cyhoeddus (9 Tachwedd 2010)]. O ganlyniad, 

mae angen diwygio Rheol Sefydlog 24.1 fel y bydd angen 

Memorandwm Esboniadol ar gyfer pob offeryn statudol neu offeryn 

statudol drafft a osodir gerbron y Cynulliad, yn cynnwys y rhai sy‟n 

destun gweithdrefnau Senedd y DU (mae‟r rhain yn eithaf prin). Bydd 

hyn yn angenrheidiol er mwyn sicrhau gwaith craffu digonol ar yr holl 

offerynnau statudol gan y pwyllgor sy‟n gyfrifol am gyflawni‟r 

dyletswyddau o dan Reolau Sefydlog 15.2 a 15.3.  

 

RhS 25 – Gweithdrefn Cynulliad Arbennig 

 

30.  Ni chynigir gwneud unrhyw newidiadau i Reol Sefydlog 25, ar 

wahân i newid canlyniadol sy‟n angenrheidiol yn dilyn cytundeb y 

Pwyllgor Busnes mewn egwyddor ar 9 Tachwedd i gyfuno Rheolau 

Sefydlog 12 a 21 [gweler BC(3)29-10: Cofnodion y cyfarfod cyhoeddus 

(9 Tachwedd 2010)]. Mae‟r newid canlyniadol hwn yn golygu y dylid 

newid y cyfeiriad at Reol Sefydlog 21 yn Rheol Sefydlog 25.19 gyda 

chyfeiriad at Reol Sefydlog 12.5. Nid yw‟r newid hwn yn cael ei 

ddangos yn Atodiad A.  

 

RhS 26 – Cydsyniad mewn perthynas â Mesurau Senedd y DU – 

Cynigion cydsyniad deddfwriaethol  

 

31.  Mae Rheol Sefydlog 26, fel y‟i drafftiwyd ar hyn o bryd, yn gul o 

ran ei chwmpas. Mae‟r amser sydd ar gael i‟r Cynulliad ystyried 

cynigion o‟r fath, a‟r ddarpariaeth ar gyfer cyflwyno memoranda a 

chynigion cydsyniad deddfwriaethol, yn gyfyngedig. Mae 

gweithdrefnau Senedd yr Alban, er enghraifft, yn caniatáu i bwyllgorau 

gynnal gwaith craffu ehangach ar femoranda cydsyniad deddfwriaethol 

ac yn darparu ar gyfer craffu ar addasiadau i gymhwysedd 

deddfwriaethol y Senedd neu swyddogaethau gweithredol y 

Llywodraeth.  

 

32.  Roedd yr ymatebion i‟r ymgynghoriad cyhoeddus ac ymateb y 

Pwyllgor Materion Cyfansoddiadol yn awgrymu bod bwlch yn y gwaith 

craffu sydd yng Nghymru, a bod angen mynd i‟r afael â hyn. Nodwyd 

hefyd fod angen newid pellach er mwyn galluogi‟r Cynulliad i 

ymgymryd â‟r swyddogaeth hon (gweler paragraff 33 isod a‟r manylion 

yn Atodiad A). Atodir ymateb y Pwyllgor i‟r adolygiad yn Atodiad D i‟r 

papur hwn. Cynigir, felly, ymestyn cwmpas Rheol Sefydlog 26 ac i 

alluogi pwyllgorau i graffu ar femoranda cydsyniad deddfwriaethol os 

yw hynny‟n briodol. 

 

(i) Ehangu cwmpas Rheol Sefydlog 26 mewn perthynas â Mesurau 

Seneddol y DU 

 

33.  Mae Rheol Sefydlog 26 yn ei gwneud yn ofynnol i Lywodraeth 

Cymru osod memorandwm cydsyniad deddfwriaethol os yw Mesur 

Seneddol y DU yn: 

 ceisio deddfu mewn maes lle mae cymhwysedd 

deddfwriaethol eisoes wedi‟i ddatganoli i Gynulliad 

Cenedlaethol Cymru; neu  

 fod ganddo “effaith negyddol” ar gymhwysedd 

deddfwriaethol Cynulliad Cenedlaethol Cymru. 

 

34.  Mewn ymateb i faterion a godwyd yn ystod yr ymgynghoriad, 

cynigir diwygio‟r Rheol Sefydlog hon a‟i hehangu fel ei bod yn gymwys 

i: 

 unrhyw ddarpariaethau mewn Mesurau Seneddol y DU a 

fyddai‟n newid Atodlen 5 o Ddeddf Llywodraeth Cymru 2006 

– byddai hyn yn gallugoi‟r Cynulliad i roi ei gydsyniad i 

bwerau fframwaith yn y Mesur (diwygio RhS 26.1(ii) a RhS 

26.4); 

 Mesurau Seneddol y DU sy‟n rhoi pwerau gweithredol i 

Weinidogion Cymru – byddai‟n rhaid i Lywodraeth Cymru 

osod memorandwm yn esbonio sut byddai hynny‟n effeithio 

ar Weinidogion Cymru ond ni fyddai‟n rhaid iddi geisio 

cydsyniad y Cynulliad i‟r darpariaethau hyn drwy gynnig 

cydsyniad deddfwriaethol (RhS 26.1(iii) newydd a diwygio 

RhS 26.4). 

 

35.  Byddai‟r cynnig yn mynd i‟r afael â‟r pwyntiau a wnaed gan y 

Pwyllgor Materion Cyfansoddiadol yn ei ymateb (SOR18) ac ymatebion 

eraill i‟r ymgynghoriad (SOR5, SOR7, SOR10 a SOR12) ynghylch y 

bwlch yn y gwaith craffu mewn perthynas â Mesurau San Steffan sy‟n 

rhoi pwerau i‟r Cynulliad a Gweinidogion Cymru. Mae hefyd yn mynd 

i‟r afael â chais penodol y Pwyllgor Materion Cyfansoddiadol i 

ddiwygio‟r Rheolau Sefydlog er mwyn ei gwneud yn ofynnol i 

Weinidogion Cymru ddarparu gwybodaeth os bydd goblygiadau i 

bwerau Gweinidogion Cymru neu‟r Cynulliad yn sgil Mesurau San 

Steffan.  

 

(ii) Gwaith craffu ar Femoranda Cydsyniad Deddfwriaethol gan 

bwyllgor  

 

36.  Mynegwyd pryderon yn yr ymgynghoriad cyhoeddus (SOR 5, SOR 7, 

SOR 10 a SOR 12) ac yn ymateb y Pwyllgor Materion Cyfansoddiadol i‟r 

adolygiad (SOR 18) ynghylch y canfyddiad bod diffyg cyfle i graffu‟n 

iawn ar femoranda cydsyniad deddfwriaethol cyn bod y cynnig 

cydsyniad yn cael ei ystyried.  

37.  Fel y‟i drafftiwyd ar hyn o bryd, nid yw‟r Rheol Sefydlog yn caniatáu 

amser i bwyllgor graffu ar femoranda cydsyniad deddfwriaethol, gan 

fod trafodaeth ar y cynnig fel arfer rhwng 5 a 10 diwrnod gwaith ar ôl 

iddo gael ei osod. Mae hyn y golygu y gellir cynnal trafodaeth ar y 

cynnig cydsyniad deddfwriaethol yn y Cynulliad o fewn tair wythnos i 

Fesur gael ei gyflwyno (gan fod rhaid i‟r memorandwm cydsyniad 

deddfwriaethol fel arfer gael ei osod o fewn pythefnos i gyflwyno‟r 

Mesur). Mae hyn fwy neu lai yn atal unrhyw waith craffu gan bwyllgor 

cyn y drafodaeth yn y Cynulliad.  

 

38.  Er mwyn galluogi gwell gwaith craffu ar y darpariaethau perthnasol 

mewn Mesurau Seneddol y DU, ac er mwyn mynd i‟r afael â‟r pryderon 

hyn, cynigir y dylid diwygio‟r Rheolau Sefydlog er mwyn cynnwys 

ffordd o allu cyfeirio memoranda mewn perthynas â‟r darpariaethau 

perthnasol fel y‟u diffinir o dan 26.1 (i) a (ii) (sef, mewn perthynas â 

chymhwysedd deddfwriaethol y Cynulliad, sydd yn gofyn am gydsyniad 

y Cynulliad) at bwyllgor i graffu arnynt yn unol â therfyn amser a 

osodir gan y Pwyllgor Busnes (SO 26.3A a 26.3B). Byddai hyn yn rhoi 

cyfle i bwyllgor eu hystyried, lle y barnwyd bod hynny‟n briodol gan y 

Pwyllgor Busnes, fel sail i drafodaeth ddilynol ar y cynnig cydsyniad 

deddfwriaethol. Gellir gweld y diwygiadau arfaethedig i‟r Rheolau 

Sefydlog hyn yn Atodiad A (RhS 26.3A newydd, RhS 26.3B newydd, RhS 

26.4 ddiwygieidg, RhS 26.6 newydd). 

 

Diwygiadau eraill yn Atodiad A 

 

39.  Ceir nifer o fân newidiadau drafftio sydd naill ai‟n symleiddio 

geiriad Rheolau Sefydlog, yn symud darpariaethau i Reolau Sefydlog 

mwy priodol, neu sy‟n gwella cysondeb iaith y Rheolau Sefydlog, 

gyda‟r bwriad o‟u gwneud yn haws i‟w dilyn a‟u deall. Ceir hefyd nifer 

o newidiadau canlyniadol, sy‟n deillio o ganlyniad i newidiadau i‟r 

Rheolau Sefydlog ynghylch pwyllgorau y cytunwyd arnynt mewn 

egwyddor [gweler BC(3)29-10: Cofnodion y cyfarfod cyhoeddus (9 

Tachwedd 2010)]. 

 

Y refferendwm ar bwerau deddfu’r Cynulliad   

 

40.  Cynhelir refferendwm ar 3 Mawrth 2011 ynghylch a ddylai Rhan IV 

o Ddeddf Llwyodraeth Cymru ddod i rym (yn amodol ar 

gymeradwyaeth dau Dŷ Senedd y DU). Os ceir pleidlais gadarnhaol, 

bydd angen adolygu‟r Rheolau Sefydlog er mwyn adlewyrchu‟r 

newidiadau yn sgil cyflwyno Rhan IV o‟r Ddeddf (yn bennaf, y 

daprariaethau mewn perthynas â deddfwriaeth, a Mesurau‟r Cynulliad 

yn benodol).  

 

41.  Os ceir pleidlais gadarnhaol, ni fydd Rhan IV yn dod i rym tan ar ôl 

etholiad y Cynulliad yn 2011. Cynigir, felly, y dylid cyflwyno unrhyw 

newidadau angenrheidiol i‟r Rheolau Sefydlog i‟r Pedwerydd Cynulliad 

eu hystyried ar ôl mis Mai 2011. (Ni fydd angen unrhyw newidiadau os 

ceir pleidlais negyddol.) 

 

42.  Ni chynigir y byddai‟r weithdrefn sylfaenol ar gyfer craffu ar 

Ddeddfau (“Bills”) o dan Rhan IV yn wahanol i‟r weithdrefn ar gyfer 

Mesurau o dan Rhan III. Byddai‟r rhan fwyaf o‟r newidiadau, felly, yn 

ymwneud â therminoleg. 

 

Penderfyniad  

 

43.  Gwahoddir aelodau‟r Pwyllgor Busnes i:  

 

(i) cyflwyno sylwadau ar y newidiadau arfaethedig fel y‟u nodir ym 

mharagraffau 8 i 39 a chytuno mewn egwyddor ar unrhyw 

newidiadau i Reolau Sefydlog 22–26 a Rheol Sefydlog 21A newydd; 

 

(iii) nodi‟r cynnig ym mharagraffau 40 i 42 mewn perthynas ag 

unrhyw newidiadau sydd eu hangen os ceir pleidlais gadarnhaol yn 

y refferendwm ar bwerau deddfu‟r Cynulliad. 

 


